
 � Planetin bir çox ölkələrində dinamik inkişaf edən 

sahələrdən biri olan turizmin dünya iqtisadiyyatındakı 
yeri və rolu sürətlə artmaqdadır. Tanınmış iqtisadçılar və 
analitiklər qeyd edirlər ki, dünya iqtisadiyyatının gələcəyi 
turizm sənayesi və turizm biznesi ilə çox bağlıdır. Bu, heç 
də mübaliğə deyil. Son 20 ildə dünyada turistlərin illik orta 
artım tempi 5,1 faiz təşkil etmiş, valyuta daxilolmaları  
14 faiz artmışdır.

Bu göstərir ki, beynəlxalq 
səyahətlər sürətlə artaraq iqtisadi 
inkişafın əsas amilinə çevrilmiş turizm 
sektorunu daha da möhkəmləndirir. 
Dünya iqtisadiyyatının üçüncü ixrac 
sektoru olan turizm yeni iş yerlərinin 
yaradılması və bütün dünyada 
cəmiyyətin tərəqqisi üçün çox mühüm 
əhəmiyyət kəsb edir. Təsadüfü deyil ki, 
baş qərargahı Madrid şəhərində yerləşən 
Beynəlxalq Turizm Təşkilatı (ÜTT) 
1979-cu ildə 27 sentyabrı Ümumdünya 
Turizm Günü elan edib və 1980-ci ildən 
başlayaraq bu günü xüsusi qeyd edir. 
Bayramın özəl tarixi ondan ibarətdir ki, 
Birləşmiş Millətlər Təşkilatının qurumu 
olan ÜTT-nin Nizamnaməsi məhz 1970-
ci il sentyabrın 27-də qəbul edilmişdir. 
Müstəqil Azərbaycan Respublikasında 
da 2001-ci ildən – ölkəmiz Beynəlxalq 
Turizm Təşkilatına üzv qəbul olunduğu 
vaxtdan qeyd edilməyə başlanıb. 

Müasir turizm dövlət və digər 
maliyyə-iqtisadi qurumlar və təşkilatlar 
tərəfindən nəzarət edilən bazar 
mühitində fəaliyyət göstərdiyindən, 
dünyanın iqtisadiyyat bazarının 
məlumatları turizmin iqtisadi inkişa-
fını çox gözəl səciyyələndirir. Əldə 
edilən statistik məlumatlar göstərir ki, 
turizm bir çox ölkələrdə ən dinamik 
inkişaf edən sahələrdən biridir və onun 
dünya iqtisadiyyatındakı rolu sürətlə 
artmaqdadır. Sevindirici məqamlardan 
biri ondan ibarətdir ki, turizm sekto-
runun inkişaf etdirilməsini iqtisadiy-
yatın prioritetlərindən biri elan etmiş 
Azərbaycan da bu ölkələr sırasına 
qoşulub və dünya turizminin inkişafına 
öz töhfəsini verməkdədir. 

Niyə məhz turizm?
Müstəqil Azərbaycanda turiz-

min iqtisadiyyatın bir bölməsi kimi 
inkişaf etdirilməsi ümummilli lider 
Heydər Əliyevin inkişaf strategiyası ilə 
bilavasitə bağlıdır. Məhz ulu öndərin 
prezidentliyi dövründə Azərbaycanda 
turizmin inkişaf etdirilməsi ölkənin ali 
qanunvericilik aktlarında öz real əksini 
tapmağa başladı. Prezident Heydər 
Əliyev 1999-cu il iyulun 27-də Milli 
Məclisin qəbul etdiyi “Turizm haqqın-
da” Azərbaycan Respublikası Qanunu-
nun tətbiq edilməsi haqqında” fərman 
imzaladı. “Turizm haqqında” qanun 
Azərbaycan Respublikasında turizm 
bazarının hüquqi əsaslarının bərqərar 
edilməsinə yönəlmiş dövlət siyasətinin 
prinsiplərini, turizm fəaliyyətinin 
əsaslarını müəyyənləşdirdi, turizm 
sahəsində münasibətləri tənzimləyərək, 
sosial-iqtisadi inkişafı təmin edən 
vasitələrdən biri kimi turizm ehtiyat-
larından səmərəli istifadə olunması 
qaydalarını müəyyən etdi. 

2001-ci il sentyabrın 25-də Cənubi 
Koreya Respublikasının paytaxtı 
Seul şəhərində Ümumdünya Turizm 
Təşkilatının XIV Baş Assambleyasında 
Azərbaycan Respublikası bu beynəlxalq 
turizm təşkilatına üzv qəbul edildi. Bu, 
artıq ölkəmizdə turizm sənayesinin 
yaradılması və onun dünya turizm 
şəbəkəsinə inteqrasiyası sahəsində 
ilk ciddi addımlar idi. Ölkədə turizm 
sektoruna diqqət daha da artdı və 
Azərbaycanda turizmin əsaslı şəkildə 
inkişaf etdirilməsi və turizm ehtiyat-
larından səmərəli istifadə olunması 
məqsədilə ulu öndər Heydər Əliyevin 
təşəbbüsü ilə “Azərbaycan Respubli-
kasında 2002-2005-ci illərdə turizmin 
inkişafına dair Dövlət Proqramı” işlənib 
hazırlandı və Prezidentin 2002-ci il 
27 avqust tarixli sərəncamı ilə təsdiq 
olundu. 

Bu yerdə sual yarana bilər ki, 
turizmə niyə məhz dövlət səviyyəsində 
bu dərəcədə maraq yarandı və bu, nədən 
qaynaqlanırdı?

Əvvəla, ümummilli lider Heydər 
Əliyev də, Prezident İlham Əliyev də 
sosial-iqtisadi tərəqqiyə nail olmağın 
yolunu ölkə iqtisadiyyatını şaxələndirib 
neft sənayesindən gələn gəlirlər 
hesabına müasir və innovativ texnolo-
giyalara əsaslanan qeyri-neft sektorunu 
inkişaf etdirməkdə görürdülər. Dünya 
iqtisadiyyatının tarixi təcrübəsi də 
bunu sübut edirdi ki, ölkəni təkcə neft 
sənayesi üzərində qurmaq olmaz. İkinci 
bir tərəfdən, əsrarəngiz təbiəti, doqquz 
iqlim qurşağı, zəngin tarixi və mədəni 
abidələri, arxitektura nümunələri olan 
Azərbaycanda turizmin çox böyük 
perspektivləri var idi. Sadəcə turizm 
sənayesinin müasir infrastrukturunu 
qurmaq və inkişaf etdirməklə ölkənin 
sosial-iqtisadi inkişafına çox böyük 
fayda vermək olardı. Dünya ölkələrinin 
turizm sahəsindəki zəngin təcrübəsi, 
kifayət qədər arqumentlər və statistik 
rəqəmlər bunun iqtisadi bir gerçəyə 
söykəndiyini təsdiqləyirdi. 

Artıq on illərdir ki, dünya təsərrüfat 
fəaliyyətinin bir sahəsi kimi böyük 
əhəmiyyət kəsb edən turizm insanların, 
bütövlükdə, cəmiyyətin maraqlarına 
xidmət edir və həm mikro, həm də 
makroiqtisadi səviyyədə əsas gəlir 
mənbəyinə çevrilib. Bu sektor hər bir 
dövlətin xəzinəsinə böyük gəlir gətirən 
mühüm mənbələrdən biridir. Bir çox 
dövlətlərdə ümumdaxili məhsulun 
beşdə birindən yarısına qədəri turizmin 
payına düşür. Dünyanın bütün işçi 
qüvvəsinin 60 faizi turizm sahəsində 
çalışır.Turizm ölkənin ödəniş balansında 
da öz payını sürətlə artırır, təsərrüfatın 

turizmlə bağlı olan sahələri –xalq 
istehlakı mallarının istehsalını, ticarəti, 
tikintini, nəqliyyatı, sığortanı və s. 
inkişaf etdirir. Turizm sənayesinə cəlb 
edilmiş sahələrin sayı ildən-ilə artır. 

Bu gün turizm və mehmanxana 
biznesi dünyanın ən nəhəng biznes 
sənayesidir. Onun miqyası planetin 

əməkqabiliyyətli əhalisinin 8 faizinə, 
investisiya kapitalının 9 faizinə və 
dünyanın ümumdaxili məhsulunun 10 
faizinə bərabərdir.

İndi turizm təkcə qabaqcıl dünya 
ölkələrində deyil, eyni zamanda, 
Azərbaycanda da əlavə iş yerləri 
yaradan əsas amillərdən biridir. Turizm 
yol və mehmanxana infrastrukturları-
nın inkişafını sürətləndirir, nəqliyyat 
vasitələrinin bütün növlərinin istehsalını 
stimullaşdırır, regionlarda və ölkələrdə 
xalq sənətinin və milli mədəniyyətlərin 
qorunmasına güclü təsir göstərir. 

Turizm sektorunun dünya iq-
tisadiyyatındakı yerini və rolunu 
daha aydın görmək üçün aşağıdakı 
rəqəmlərə diqqət yetirmək kifayətdir. 
Ümumdünya Turizm Təşkilatının 
(ÜTT) məlumatına görə 2016-cı ildə 
dünyanın bütün ölkələrində səyahətə 
çıxan turistlərin sayı 3,9 faiz artaraq 
1,235 milyard nəfərə çatmışdır. 2017-ci 
ildə isə səyahət və turizm sənayesi 
daha sürətlə inkişaf etmiş və qlobal 
iqtisadiyyatı qabaqlamışdır. “World 
Tourism Barometer”in son araşdırma-
larına görə, ötən il dünyada turist axını 
7 faiz artaraq 1,323 milyard nəfəri 
keçmişdir. Həmin ildə dünyada ümum-
daxili məhsul 3,5 faiz artdığı halda, 
beynəlxalq turizmdən daxil olan gəlirlər 
4,1 faiz artaraq 1,3 trilyon dollara 
yaxın olmuşdur. Ümumdünya Turizm 
Təşkilatının proqnozlarına görə, 2018-ci 
ildə bütün dünyada beynəlxalq turizm 
axını daha 4-5 faiz artacaq. 2020-ci ildə 
isə turistlərin sayı 1,6 milyard nəfər, 
bütün dünyada turizmdən gələn gəlirlər 
isə 2 trilyon dollara yaxın olacaq ki, bu 
da dünya ölkələrinin neft ixracından 
əldə etdikləri ümumi gəlirlərdən xeyli 
çoxdur. 

Bu gəlirlərdən Azərbaycan 
turizminə öz miqyasına görə az pay düş-
mür. Prezident İlham Əliyev Nazirlər 
Kabinetinin 2018-ci ilin birinci yarısı-
nın sosial-iqtisadi inkişafının yekunları 
və qarşıda duran vəzifələrə həsr olunan 
iclasında turizmdən danışarkən deyib: 
“Bu ilin 6 ayında xarici vətəndaşlar 
Azərbaycanda ancaq bank kartları 
ilə 513 milyon manat pul xərcləyiblər. 
Bu, ancaq bank kartları ilə xərclənən 
pullardır və keçən illə müqayisədə 
21 faiz çoxdur. Bu pullar xidmət 
sektoruna, iş yerlərinin yaradılması-
na, ictimai obyektlərin fəaliyyətinə, 
ölkəmizin iqtisadiyyatına gedir və 
bizim makroiqtisadi sabitliyimizə 
müsbət təsir göstərir”. 

2017-ci ildə dünyanın səyahət 
turizmi bazarında ilk üç yeri müvafiq 
olaraq Fransa, İspaniya və ABŞ tutub. 
Ötən il Fransaya 86,9 milyon, İspaniya-
ya 81,8 milyon, ABŞ-a isə 75,9 milyon 
turist səyahət edib. Bununla belə, 
mütəxəssislər bildirirlər ki, 2022-ci ildə 
xarici ölkələrə səfərə çıxan turistlərin 
sayına görə Çin Xalq Respublikası 
bütün ölkələri üstələyəcək və Asiya 
nəhənginin ərazisindən turist səfərinə 
çıxanların sayı 128 milyon nəfərə 
çatacaq. 

Bir çox ölkələrdə turizm ümumda-
xili məhsulun formalaşmasında, əlavə 
iş yerlərinin yaradılmasında və əhalinin 
məşğulluğunun təmin edilməsində, 
xarici ticarət balansının aktivləşməsində 
çox əhəmiyyətli rol oynayır. Turizm 
iqtisadiyyatın nəqliyyat və rabitə, 
tikinti, kənd təsərrüfatı, xalq istehlakı 
və digər məhsulların istehsalına böyük 
təsir göstərir, sosial-iqtisadi inkişafın 
özünəməxsus katalizatoruna çevrilir. 

Eyni zamanda, turizmin inkişafına 
da müxtəlif amillər təsir göstərir: de-
moqrafik, təbii-coğrafi, sosial-iqtisadi, 
tarixi, dini və siyasi –hüquqi amillər. 
Bütün bu statistika ilə tanışlıqdan sonra 
görürük ki, Azərbaycan dövlətinin turiz-

min inkişafına son 15 ildə xüsusi diqqət 
ayırması və qayğı göstərməsi dünya 
iqtisadiyyatının reallıqlarına və əlbəttə, 
ilk növbədə, ölkəmizin mövcud turizm 
potensialına söykənir. 

Bizim böyük turizm 
potensialımız var 

Azərbaycan turizmin qədim tarixi 
ənənələri ilə zəngin olan bir ölkədir. 
Ölkənin bir çox qədim şəhərlərindəki 
karvansaraları xatırlamaq kifayətdir ki, 
Qədim İpək Yolu ilə ticarət karvanları-
nın, tacirlərin, müxtəlif ölkələrdən olan 
səyahətçilərin ölkəmizə səfər etdiyini 
təsəvvürümüzdə canlandıraq. Bu gün 
Azərbaycan dünya mədəniyyətinin 
ən gözəl incilərini, tarixi arxeoloji 
abidələri, arxitektura nümunələrini, 
müxtəlif dini dünyagörüşləri, milli adət-
ənənələri və mədəniyyətləri özündə 
birləşdirən unikal bir turizm ölkəsidir. 
İstər təbiəti, istər abidələri, istər mədəni 
irsi, istər insanları, istərsə də müasir 

istirahət və əyləncə kompleksləri 
ilə ölkəmiz qabaqcıl turizm 
ölkələrindən heç nə ilə geri qalmır. 
Əksinə, Tanrı Azərbaycandan heç 
nəyi əsirgəməmişdir.

Bir çox səyyahların kont-
rastlar ölkəsi kimi qələmə aldığı 
Azərbaycanda qədimliklə müa-
sirlik, təbiətin yaratdığı incilərlə 
insan zəhmətinin ərsəyə gətirdiyi 
gözəlliklər qovuşur. Burada turiz-
min inkişafına əsas verən böyük 
təbii potensial var. Azərbaycanın 
böyük bir ərazisinin Xəzər sahili 

boyu yerləşməsi, dünyanın doqquz 
iqlim qurşağının burada mövcud olması, 
ölkənin biomüxtəlifliyi ilə seçilən meşə 
zolaqlarına, palçıq vulkanlarına, termik 
su mənbələrinə malik olması buranı 
turizmin müxtəlif növləri üçün çox 
cəlbedici regiona çevirmişdir. Bununla 
belə ölkəmizdə həm də 12 təbiət və 
tarix qoruğu, 17 müvəqqəti qoruq və 
ovçuluq təsərrüfatı da fəaliyyət göstərir. 
Ölkədə 6 mindən artıq memarlıq və 
mədəniyyət abidələri qorunub saxlanılır 
ki, onlar da səyahət turizmi baxımından 
çox mühüm obyektlər sayılır. Təbii ki, 
UNESCO tərəfindən qeydiyyata alınan 
“İçərişəhər”, Şirvanşahlar sarayı, Qız 
qalası, Şəki Xan sarayı, Möminə Xatun 
Türbəsi kimi bütün dünyada məhşur 
olan mədəniyyət inciləri tarixdən yadi-
gaq qalan şah əsərlər sırasındadırlar.

Əslində, turizm sənayesi 
Azərbaycan üçün heç də yeni bir sahə 
deyil. İndiki səviyyədə və miqyasda 
inkişaf etməsə də, turizm hələ sovet 
dövründə ümumittifaq əlaqələrinin 
genişlənməsində xüsusi əhəmiyyət 
kəsb edirdi. Məsələn, Bakı, Nabran, 
Zaqatala, Naftalan, Lənkəran və digər 
bölgələrdə fəaliyyət göstərən  sanatoriya 
– istirahət obyektləri məhz mədəni 
əlaqələndirilmədə xüsusi rola malik idi. 

Şübhəsiz, bu işdə, ulu öndər 
Heydər Əliyevin misilsiz xidmətləri 
var idi. Ümummilli lider Azərbaycana 
rəhbərliyinin ilk mərhələsində 
Xankəndidə, Şuşada, Mingəçevirdə, 
Naxçıvanda, Naftalanda və Bakının 
Mərdəkan qəsəbəsində ekskursiya 
büroları, daha sonra isə Qəbələdə “Qaf-
qaz” və Xaçmaz rayonunun Nabran 
bölgəsində “Dostluq” adlı turizm ba-
zaları yaradılmışdı. 1983-cü ildə SSRİ 
Nazirlər Soveti sədrinin birinci müavini 
işləyən Heydər Əliyevin Vətəninin tu-
rizm potensialını inkişaf etdirmək üçün 
birbaşa özünün təşəbbüsü və rəhbərliyi 
ilə Xəzərin Azərbaycan sahillərində 
ümumittifaq əhəmiyyətli kurort zona-
sının yaradılması barədə müvafiq qərar 
qəbul edilib.

Turizimin şəbəkəsi geniş olmasa 
da, o dövrün tələblərinə cavab verən 
maddi-texniki baza yaradılmışdı, 
mütəxəssislər yetişirdi və keçmiş SSRİ-
nin elə bir şəhəri yox idi ki, oradan 
Azərbaycana səyahətə və istirahətə 
gəlməsinlər.

Sovet dövründə turizm sənayesinin 
inkişaf etmiş sahələrindən biri də 
məktəbli turizmi idi ki, dövlət bu 
bölmənin inkişafına və bütün ittifaq 
respublikalarında təşkilinə xüsusi diqqət 
ayırırdı. İstedadlı və əlaçı şagirdləri 
mərkəzi şəhərlərə ekskursiyalara, turist 
bazalarına istirahətə göndərirdilər 
və dövlət bütün xərcləri öz üzərinə 
götürürdü. Alqışalayiq haldır ki, bunun 
daha yaxşı nümunəsi Prezidentimiz 
cənab İlham Əliyevin təşəbbüsü ilə 
beş il əvvəl “Ölkəmizi tanıyaq” devizi 
ilə Azərbaycanda start götürdü. Etiraf 
etmək lazımdır ki, tam mənada məktəbli 
turizmi adlandıra biləcəyimiz bu addım 
miqyasına görə sovet dönəmində təşkil 
edilən tədbiri kölgədə qoydu. 

Turizm prioritet  
sahəyə çevrilir

Azərbaycanın 2001-ci ildə 
Ümumdünya Turizm Təşkilatına üzv 
seçilməsi ölkəmizin XXI əsrin birinci 
ilində dünya turizm sənayesinə qədəm 
qoymasının sadəcə deklorativ nümayişi 
olmadı, həm də turizm sahəsindəki 
bütün potensialını işə salmaqda iddialı 
olduğunu təsdiqlədi. 2001-ci ildə ilk 
dəfə olaraq Azərbaycanın turizm im-
kanlarını geniş təbliğ edən "Welcome to 
Azerbaijan" adlı xüsusi disk hazırlandı 
və ÜTT-nin Baş Assambleyasına təqdim 
olundu. Bununla yanaşı, diskin "Turizm 

in Azerbaijan" adlı veb səhifəsi yaradıl-
dı. 2002-ci ildə ilk dəfə Bakıda xarici 
ölkələrin turizm şirkətlərinin iştirakı 
ilə Beynəlxalq Turizm Sərgisi təşkil 
olundu və ÜTT-nin dəstəyini qazan-
dı. Sərginin açılışı zamanı ümummili 
lider, Prezident Heydər Əliyevin təbrik 
məktubunun oxunması Azərbaycanda 
turizmə, onun müasir ideyalarına və in-
kişafına dövlət tərəfindən verilən diqqət 
və qayğını təsdiqləyən fakta çevrildi. Bu 
anlardan başlayaraq, artıq Azərbaycan 
adlı Vətənimiz müstəqil siyasət yeridən, 
böyük iqtisadi potensiala, zəngin tarixə, 
mənəvi- mədəni irsə sahib olan, sabit, 
beynəlxalq səyahət və turizm üçün 
maraqlı ölkə kimi tanınmağa və nəhəng 
dünya turizm sənayesində ilk inamlı 
addımlarını atmağa başladı. Nəticədə 
bu il “Bütün dünya – bir sərgi” şüarı 
altında Bakıda keçirilən “AITF-2018” 
XVII Azərbaycan Beynəlxalq turizm və 
səyahətlər sərgisində 20 ölkəni təmsil 
edən 277 şirkət iştirak edirdi. Bunu, 

əsl mənada, dünya turizm sənayesinin 
Azərbaycana artan marağının daha bir 
göstəricisi hesab edə bilərik.

Ölkədə turizmin sistemli və 
sürətli inkişafı üçün artıq Azərbaycan 
Respublikası Prezidenti Heydər Əliyev 
tərəfindən təsdiq edilmiş “Azərbaycan 
Respublikasında turizmin inkişafına 
dair 2002-2005-ci illər üçün” Dövlət 
Proqramının icrasına start verilmişdi. 
Dövlət Proqramında ən qısa zamanda 
turizm sahəsində beynəlxalq stan-
dartlara cavab verən mehmanxana-
lar tikilməsi, ölkəyə bir sıra aparıcı 
beynəlxalq investisiya şirkətlərinin cəlb 
olunması, sahibkarlığın inkişafı üçün 
müvafiq kreditlərin ayrılması, turizm 
obyektlərinin inşasının dəstəklənməsi, 
bir sıra hüquqi sənədlərin hazırlanma-
sı və sair məsələlər əksini tapmışdı. 
2003-cü ildə “Azərbaycan Respub-
likasında sosial-iqtisadi inkişafın 
sürətləndirilməsi tədbirləri haqqında”, 
2004-cü ildə “Azərbaycan Respublikası 
regionlarının sosial-iqtisadi inkişafı” 
Dövlət Proqramı haqqında Prezident 
fərmanları ölkə iqtisadiyyatının inkişafı 
ilə yanaşı turizm sektorunun inkişafına 
da öz töhfəsini verirdi.

Amma Azərbaycanın turizm 
infrastrukturunun dünya standartlarına 
cavab verən modelinin yaradılma-
sı, turizm xidmətlərinin beynəlxalq 
səviyyəyə uyğun təşkil edilməsi və milli 
kadr korpusunun formalaşdırılması 
məqsədilə Prezident İlham Əliyev icti-
mai-siyasi və sosial-iqtisadi həyatımızın 
digər sahələri kimi bu sahədə də bir sıra 
vacib qərar və sərəncamlara imza atdı. 
2006-cı ilin fevralın 30-da Mədəniyyət 
Nazirliyi əsasında Mədəniyyət və Tu-
rizm Nazirliyinin yaradılması haqqında 
fərman məhz onlardan biridir. 

Şübhəsiz, ölkəyə turist axını-
nın daha da artırılmasında önəmli 
məsələlərdən biri də turizm sənayesi 
üçün peşəkar və keyfiyyətli kadr po-
tensialının hazırlanması idi və 2006-cı 
ildə Prezident İlham Əliyevin qəbul 
etdiyi mühüm qərarlardan biri məhz 
bununla bağlı oldu – turizm sahəsində 
çalışanların peşə hazırlığının artırılması 
məqsədi ilə Azərbaycan Turizm İnstitu-
tu yaradıldı. Bir neçə ildən sonra həmin 
institutun bazasında dövlət başçısının 
22 dekabr 2014-cü il tarixli sərəncamı 
ilə Azərbaycan Turizm və Menec-
ment Universiteti (ATMU) yaradıldı. 
Nəhayət, bu il aprelin 20-də ölkə başçı-
sının sərəncamı ilə turizmə daha böyük 
dövlət dəstəyi göstərilməsi məqsədilə 
Dövlət Turizm Agentliyi yaradıldı.

Bunlarla yanaşı, paytaxt Bakı 
artıq yeni əsrin ilk onilliyində 
beynəlxalq turzimin inkişaf tenden-
siyalarının müzakirə mərkəzlərindən 
birinə çevrilməyə başladı. 2009-cu 
ilin aprelində Bakıda Heydər Əliyev 
adına İdman və Konsert Kompleksində 
artıq 8-ci dəfə keçirilən Beynəlxalq 
Turizm Sərgisində 20 ölkədən 78 
turizm müəssisəsi iştirak edirdi. 2010-
cu il aprelin 6-da Prezident İlham 
Əliyevin sərəncamı ilə təsdiq edilmiş 
“Azərbaycan Respublikasinda 2010-
2014-cü illərdə turizmin inkişafina dair 
Dövlət Proqrami”nda qeyd edilirdi 
ki, “2002-2005-ci illərdə turizmin 
inkişafına dair” Dövlət Proqramının 
həyata keçirilməsi nəticəsində turizmin 
inkişafı üçün münbit şərait yaradılmış, 
beynəlxalq turizm bazarına inteqrasiya-
nın təmin olunmasının əsası qoyulmuş, 
milli turizm kompleksinin rəqabətə 
davamlılığı yüksəlmişdir.

Artıq Azərbaycanda turistlərin 
yerləşdirmə biznesi dinamik surətdə 
inkişaf edirdi. 2002-ci ildə ölkədə 
fəaliyyət göstərən mehmanxana və 

mehmanxana tipli müəssisələrin sayı 94 
olduğu halda 2010-cu ildə onların sayı 
4 dəfə artaraq 370-ə, lisenziya əsasında 
fəaliyyət göstərən müəssisələrin sayı 
2002-ci ilə nisbətən 3 dəfədən çox 
artaraq 123-ə çatdı. Paytaxt Bakıda ən 
qısa zamanda dünyanın “Four Seasons”, 
“Fairmont”, “Marriott”, “Hilton”, 
"Kempinski”, “Jumeirah”, “Shera-
ton”, “Hyatt” kimi aparıcı brendləri öz 
otellərini tikib istifadəyə verdilər.

Qubada “Rixos” hoteli, dünya 
çempionatları keçirməyə imkan verən 
müasir böyük qolf meydançası da 
vardır, Qusar və Qəbələ rayonlarında 
dağ xizəyi kompleksləri,  “Şahdağ” qış-
yay turizm mərkəzi və onun ərazisində 
“Şahdağ”, “Pik Palas”, “Zirvə” 
hotelləri, Naftalanda müalicə mərkəzi 
ilə yanaşı “Çinar”, “Rixos” və “Qara-
bağ” otelləri və sair tikilib istifadəyə 
verilmişdir. 

Prezident İlham Əliyev görülən 

işlərə münasibət bildirərək deyir: 
“Ərazisi o qədər də böyük olma-
yan ölkədə görün, artıq nə qədər 
turizm mərkəzləri vardır... Əlbəttə 
ki, bu, uzunmüddətli strategiyamıza 
uyğundur. Çünki bu sahəyə qoyulan 
sərmayə uzun müddətə Azərbaycanın 
gələcəyinə qoyulan sərmayədir”.

Prezidentimizin sərəncamı ilə 
2011-ci ilin “Turizm ili” elan edilməsi 
isə turizmin hərtərəfli və sürətli inkişa-
fının təkcə müvafiq strukturlarda çalı-
şan əməkdaşların üzərinə düşən vəzifə 
deyil, həm də bütün dövlət strukturları 
və məmurları qarşısında duran prioritet 
vəzifə olduğunu bir daha təsdiqlədi. 
Bu mühüm məqam Prezident İlham 
Əliyevin 2012-ci il 29 dekabr tarixli 
fərmanı ilə təsdiq edilmiş “Azərbaycan 
2020: gələcəyə baxış” İnkişaf Kon-
sepsiyasında da öz əksini tapdı. 
Konsepsiya çərçivəsində siyasi, iqti-
sadi, müdafiə sahəsində irəli sürülən 
mühüm məsələlərlə yanaşı, turizm 
infrastrukturunun inkişaf etdirilməsi, 
beynəlxalq standartlara cavab verən 
turizm xidmət sahələrinin dairəsinin 
genişləndirilməsi, bu sahənin rəqabət 
qabiliyyətinin yüksəldilməsi və 
ÜDM-də xüsusi çəkisinin artırılması 
istiqamətində tədbirlər nəzərdə tutulur. 
Turizmin inkişaf etdirilməsi məqsədi 
ilə bu sahəyə dair qanunvericilik və 
standartlar təkmilləşdiriləcək, Xəzər 
dənizinin turizm potensialından tam 
istifadə edilməsi üçün zəruri tədbirlər 
görüləcək, bölgələrdə turizm fəaliyyəti 
stimullaşdırılacaq, informasiya-
təbliğat işi gücləndiriləcək, milli, 
tarixi-mədəni, sosial-iqtisadi və 
təbii xüsusiyyətlər nəzərə alınmaqla 
turizmin müxtəlif növləri müvafiq 
turizm marşrutları yaradılmaqla təşviq 
ediləcəkdir.

Azərbaycanda turizmin ənənəvi 
sahələrindən olan sanatoriya-kurort 
turizminin inkişafı da dövlət başçısı-
nın diqqətində olan məsələdir. Onun 
təşəbbüsü ilə hazırlanan və qəbul edilən 
“2009-2018-ci illərdə Azərbaycan 
Respublikasında kurortların inkişafı 
üzrə” Dövlət Proqramı bunun əyanı 
sübutudur. Bu proqram son illərdə 
Azərbaycanda turizm-kurort sahələrinin 
planlı surətdə inkişaf etdirilməsinə 
və səmərəli istifadəsinə böyük təkan 
verdi. Naftalanda unikal, dünya şöhrətli 
baneoloji kurort müalicə istirahət 
mərkəzlərinin, Şabranda “Qalaaltı” 
müalicəvi-bərpa kurort kompleksinin 
tikilib istifadəyə verilməsi, hazırda 
Lənkəranda tikintisi başa çatmaqda olan 
İstisu Sağlamlıq Mərkəzi və sairə bu 
Dövlət Proqramının gerçək nəticələri 
sayıla bilər. 

Azərbaycanda  
turizmin intibahı

Turizmin inkişafı ilə bağlı dövlət 
siyasətinin şərhi aydın göstərir ki, 
bir çox ölkələr kimi, Azərbaycan da 
öz imkanlarını və potensialını nəzərə 
alaraq turizmi və xidmət sahələrini öz 
iqtisadi inkişafının prioritetlərindən 
biri hesab edir. Çünki bu sahə, qeyd 
etdiyimiz kimi, investisiya baxımından 
çox cəlbedicidir. Xüsusilə, son illərdə, 
turizm təkcə paytaxtda və iri şəhərlərdə 
deyil, regionlarda da infrastruktu-
run inkişafına güclü təsir göstərir. 
Azərbaycanda turizmin inkişafı üçün 
qəbul edilmiş məqsədli proqramların re-
allaşdırılması onların birbaşa səmərəsini 
göstərir: yolların, otellərin, istirahət və 

əyləncə mərkəzlərinin, dağ xizəksürmə 
komplekslərinin tikintisi. Bu proqram-
ların həyata keçirilməsi, öz növbəsində, 
ölkə təsərrüfatının başqa sahələrinə 
yatırımların yönəldilməsini tələb edir: 
tikinti kompleksinə, emal sənayesinə 
və  sair.

Digər tərəfdən, mövcud proqram-
ların reallaşdırılmasının multiplikativ 
səmərəsi ondadır ki, bu sahəyə sahib-
karlığın digər subyektlərinin –reklam 
agentlərinin, ticarət müəssisələrinin, 
ictimai iaşə, əyləncə müəssisələrinin, 
nəqliyyat firmalarının cəlb edilməsini 
nəzərdə tutur. Bu da öz növbəsində 

yerli və regional büdcəyə vəsait axınını 
təmin edir. 

Dünya maliyyə–iqtisadi böhranına, 
iqtisadiyyatın eniş risklərinə baxma-
yaraq, beynəlxalq turizm öz inkişafını 
davam etdirəcək. Bir fakt mübahisəsiz 
qəbul edilməlidir ki, turizm sektorunda 
beynəlxalq səviyyədə bərabərsizlik 
böyükdür. Dünyada bərabər səviyyədə 
uğurlar qazanmaq üçün turizmin 
mükafatlandırılmasında yeni ya-
naşmalar beynəlxalq kooperasiyaya 
əsaslanmalıdır. Yəni beynəlxalq koope-
rasiya və turizmin əsas komponentləri 
(otellər, nəqliyyat, turizm firmaları) bu 
sənayenin gələcək inkişafına təminat 
verməlidir. 

Fundamental iqtisadiyyat nöqteyi-
nəzərdən, turizm özü elə bir iqtisadi 
kompleksdir ki, onun inkişafı daxili 
səbəblərdən yox, daha çox dünya 
təsərrüfat prosesləri və münasibətləri 
ilə izah olunur. Eyni zamanda, turizm 
həm də sürətlə inkişaf edən bir çox 
ölkələrin iqtisadi yüksəlişində mühüm 
katalizatordur. Çünki o, ölkələr arasında 
ümumdaxili məhsulun bölgüsündə 
iştirak edir. Yəni, turistlər təkcə başqa 
istehsal sahələrində qazandıqlarını 
ölkədən kənara çıxarmırlar, həm də baş-
qa ölkələrdə yeni iş yerləri yaradırlar. 
Səbəb isə turizm sənayesinin çox geniş 
şəbəkəyə malik olmasıdır. 

Nə qədər qəribə olsa da, bu sahədə 
heç də hər şey mexanikləşdirilməmişdir 
və mexanikləşdirilə də bilməz. Bu 
da imkan verir ki, əmək resurslarını 
cəlb edib onları turistlərin xidmətinə 
yönəltsinlər. 

Turizm həm də bir çox regionlarda 
sosial problemlərin həllində mühüm rol 
oynayır. Elə regionlar var ki, iqtisadi 
cəhətdən inkişaf etmədiyi və ya zəif 
inkişaf etdiyi üçün orada əhalinin 
həyat səviyyəsi aşağıdır. Onların 
problemlərinin həlli üçün bu regionlara 
turistlər cəlb edilir. Turist axını artdıqca, 
bu rayonlara pul vəsaiti daxil olmağa 
başlayır, əhalinin məşğulluq səviyyəsi 
artır, turizm infrastrukturu, servis 
xidməti genişlənməyə başlayır: yollar, 
məişət xidmətləri, kafelər, restoranlar, 
əyləncə parkları. Bütün bunlar isə, 
qeyd etdiyimiz kimi, yeni iş yerləridir. 
Bu yolla turizm bölgələrimizdə əmək 
resurslarının hərəkətə gətirərək həm 
onların maddi rifahına müsbət təsir 
göstərir, həm yerli büdcəyə gəlir gətir, 
həm də ticarəti stimullaşdırır. Nahaq de-
yil ki, ölkənin turizm sənayesindən bəhs 
edərək ölkə başçısı İlham Əliyev deyir: 
“Turistlərin sayı 2016-cı ildə 22 faiz, 
2017-ci ildə 20 faiz, bu ilin 6 ayında 
isə 10 faiz artdı. Mən bunu demişəm, 
bir daha demək istəyirəm ki, turizm 
ixrac sahəsidir. Çünki bu, ölkəmizə 
valyuta gətirir”.

Bundan əlavə, fəaliyyətdə olan 
turizm xidmətləri bazarı tarixi irsin 
qorunması işində maliyyə mənbəyi ola 
bilər və tarixi abidələrin, arxitektura 
qurğularının mühafizəsinə və vaxtlı-
vaxtında bərpasına, regionun ekoloji 
vəziyyətinin yaxşılaşdırılmasına yardım 
edə bilər. 

Turizm yeni  
iş yerləri deməkdir

Qeyd etdiyimiz kimi, beynəlxalq 
turizm əhalinin məşğulluğuna çox 
güclü təsir göstərir. Etiraf etmək 
lazımdır ki, son 15 ildə açılan 1,5 
milyon iş yerinin ümumi tərkibində 
turizm obyektlərinin də əhəmiyyətli 
rolu vardır. Turizm sənayesi zəhmət və 

gərgin əmək tələb edən bir prosesdir və 
ona görə də burada, əsasən, ixtisası ol-
mayan işçilər çalışır. Lakin bu o demək 
deyil ki, turizm sahəsində yüksək 
ixtisaslı işçilərin əməyindən istifadə 
edilmir. Mövcud sahədə yeni iş yerləri 
coğrafi baxımdan iqtisadiyyatın inkişaf 
etməkdə olan digər sahələrindən daha 
çox artır. 

Dünyada turizmin inkişafına 
elmi-texniki tərəqqi, əhalinin həyat 
səviyyəsinin yüksəlməsi, asudə vaxtın 
müddətinin artması, məzuniyyətlər, iq-
tisadi və siyasi sabitlik və bir çox digər 
amillər təsir göstərir. Azərbaycan bu 
cəhətdən də turizm üçün çox cəlbedici 
ölkədir. Ölkəmiz ərazilərinin 20 faizinin 
Ermənistan tərəfindən işğal edilməsi 
səbəbindən müharbə vəziyyətində olsa 
belə, ictimai-siyasi sabitlik baxımın-
dan nəinki regionun, hazırda dünyanın 
ən sabit ölkələrindən biri sayılır. Son 
bir neçə ildə ölkəmizdə keçirilən çox 
mötəbər beynəlxalq idman yarışalarının 
– ilk Avropa Oyunlarının, İslam ölkələri 
Olimpiya Oyunlarının, Formula-1 
və digər kütləvi idman tədbirlərinin 
nəticələri Azərbaycanda yüksək sabitlik 
və təhlükəsizliyin təmin edildiyini 
bütün dünyaya əyani şəkildə nümayiş 
etdirdi. 

Son zamanlar turizmdə işgüzar 
səfərlərin, eləcə də pensiya yaşında 
olan insanların səyahətlərinin sayı 
artıb. Sevindirici haldır ki, bu tenden-
siya Azərbaycanda da özünü aydın 
göstərir. Bu da ondan irəli gəlir ki, 
Prezident İlham Əliyevin rəhbərliyi 
ilə həyata keçirilən sosial- iqtisadi 
inkişaf strategiyası sayəsində əhalinin 
rifahı yaxşılaşır, işçilərin gəlirləri 
artır, asudə vaxtın səmərəli və mənalı 
keçirilməsi üçün yeni imkanlar yaranır. 
Vətəndaşlarımız ölkədən kənara çıxma-
ğa, məzuniyyətlərini əvvəllər televiziya 
ekranlarında gördükləri, qəzet və jur-
nallarda oxuduqları dünyanın qabaqcıl 
ölkələrinin əsrarəngiz şəhərlərində, 
sanatoriyalarında, çimərliklərində 
keçirməyə başlayırlar. 

Turizmin inkişaf tendensiyaları-
nı araşdıran tədqiqatçılar və alimlər 
bildirirlər ki, iqtisadi inkişaf və sosial 
tərəqqi təkcə işgüzar səfərlərin deyil, 
həm də tanışlıq, görmək, öyrənmək 
məqsədi daşıyan səyahətlərin də 
həcminin artmasına səbəb olmuşdur. 
Atalar nahaq demirdilər – “Çox gəzən 
çox bilər”. Xidmət sahələrinin inkişafı 
telekommunikasiya sahəsində texnoloji 
tərəqqini stimullaşdırmış, insanlarda 
müxtəlif ölkələri və regionları gəzməyə 
marağı artırmışdır.

 Bütün dünyada olduğu kimi, 
ölkəmizdə də nəqliyyat növlərinin 
təkmilləşdirilməsi səyahət xərclərini 
azaltmış, onları əhalinin daha ge-
niş təbəqələri üçün əlçatan etmişdir. 
Ölkəmizin nəqliyyat infrastrukturunun 
son illərdə necə böyük inkişafda oldu-
ğuna diqqət yetirmək kifayətdir ki, bu 
amilin gerçək olduğuna əmin olasan.

Möhtərəm Prezidentimizin ciddi 
səyləri və böyük diplomatik ustalığı 
sayəsində gerçəkləşən regional stra-
teji nəqliyyat layihələr sayəsində 
Azərbaycan Şərqlə–Qərb, Asiya ilə 
Avropa arasında mühüm nəqliyyat-
logistika qovşağına çevrilmişdir. İlin 
əvvəlində böyük bir layihənin tərkib 
hissəsi olan Bakı–Tbilisi–Qars və 
“Şimal–Cənub” nəqliyyat dəhlizlərinin 
fəaliyyətə başlaması ilə beynəlxalq tu-
rizmin inkişafı üçün daha böyük imkan-
lar açılmışdır. Eyni zamanda, ölkədaxili 
yol infrastrukturunun tamamilə yenidən 
qurulması, elə bu günlərdə Prezident 
İlham Əliyevin iştirakı ilə Ələt– Astara–
İran İslam Respublikası ilə dövlət 
sərhədi avtomobil yolunun açılışı xarici 
və daxili turizmin inkişaf dinamikasına 
yeni bir təkan verəcək. 

Xaricə valyuta aparmaq 
məhdudiyyətlərinin  yumşaldılması 
və sərhəd keçid qaydalarının 
sadələşdirilməsi də turizmin inkişafına 
öz töhfəsini verir. Möhtərəm Preziden-
timiz bu istiqamətdə də vaxtinda və çox 
vacib qərarlar qəbul edir. 

ÜTT-nin statistikası göstərir ki, 
son zamanlar beynəlxalq səyahətlərdən 
daxil olan gəlirlər bütün regionlarda art-
mışdır. Qurumun ekspertləri bildirirlər 
ki, turizmin inkişaf tendensiyası ilə ölkə 
iqtisadiyyatının ümumi vəziyyəti arasın-
da dəqiq əlaqə mövcuddur. Səyahətlərin 
dinamikası ölkə iqtisadiyyatının 
yüksəlişdə və ya enişdə olduğuna qarşı 
çox həssasdır. 

Azərbaycandakı statistikaya diqqət 
edək: 2018-ci ilin yanvar–iyul ayları 
ərzində Azərbaycana dünyanın 191 
ölkəsindən 1 milyon 655,3 min və ya 
ötən ilin müvafiq dövrü ilə müqayisədə 
9,1 faiz çox əcnəbi və vətəndaşlığı ol-
mayan şəxs gəlib. Bu görülən işlərin və 
həyata keçirilən tədbirlərin nəticələrini 
əks etdirən adi rəqəmlərdir. Görülən 
işlər isə saymaqla qurtaran deyil. Təkcə 
son iki ildə 27 sərəncam və bir sıra 
digər sənədlər qəbul edilib. 500-dən çox 
otel şəbəkəsi istifadəyə verilib, "ASAN 
viza” sistemi tədbiq edilib və s.və i. 
Bunların hər biri bu gün Azərbaycanda 
turizmin inkişafına öz töhfəsini 
verməkdədir.

Azərbaycanın turizm potensialı artıq ölkəmizin inkişafına, 
 xalqımızın rifah halının yaxşılaşmasına xidmət göstərir. Azərbaycanda 
yaradılan imkanlar dünya səviyyəsindədir.

